
87

Caonabbo attento pe cavâ partio

Da-ô stordimento ch’ô l’aveiva reiso

O so nemigo immobile e imbeççio,

O destacca ô Tamacco chi ëa sospeiso

A-a so çentûa, e con un neûvo asbrio

Con l'arma drita a l’aia e ô brasso teiso

O se gh’avventa con idea de fâ

Uña torta spagnolla o uña frittâ.


88

Ma Ojeda a-ô stesso tempo rinvegnûo

O se chiña, fra-e gambe ô se gh’infia,

E façendo uña leva lì a-ô segûo

De proprie scheñe con destressa ardia

O spinze e ô sbatte in sciö terren boccûo

Nell’atto che ô gran colpo in zù l’asbria,

E subito ô s’addrissa, ô vorta a faccia,

E con un schitto addosso ô se ghe caccia.


89

Un lion feroce addosso a un elefante

O paiva Ojeda co-e moen streite a-ô collo

Tegnindo fermo quell’Indian gigante;

O quæ vedendo ä fin che nisciûn scrollo

O sforzo che lê ô fesse ô l’ëa bastante

A levâlo de sotto da-ô Spagnollo,

O ghe dixeîva rassegnôu, convinto

Ch’ô l’ëa per moî: cedo, Europeo, ti æ vinto!


90

Sci, ti æ vinto, Europeo; segui a to sorte;

A mæ vitta a l’è tutta në to moen:

No fa a Caonabbo orrô o spavento a morte,

Ne a ghe fà disonô quando a ghe ven

Dä man d’un ommo valoroso e forte;

Ma pù ô se verghêugnieva belle e ben

Caxo ch’ô foise pe destin nasciûo

Ne-a tæra dell’eroe chi l’ha abbattûo!

